
Hoe gaan dit in die hemel wees?
Liturgie

Votum 

Ps 48:1,3 (bl. 246)

Apostoliese Geloofsbelydenis

Leerstellig HK So 14

Wet uit Eksodus 20

Ps 25:1,2 (bl.115)

Gebed

Sb 18-7:1,2,11,12
Skriflesing en preek

Liefdegawe

Sb. 18-6: 1,2,3,4,5 
Gebed om seën

Skets

Teks: Jesaja 65:17-25
Die hemel is die woonplek van God.  Die Bybel sê dat ons na ons dood by God in die hemel sal wees.  Hoe gaan dit in die hemel wees - so baie wanvoorstellings word deesdae immers van die hemel gemaak?
Ons kennis van die hemel is maar gebrekkig
Wanneer ons oor die hemel wil praat, moet ons beskeie wees.  Ons kan nie meer sê as wat God daaroor in sy Woord openbaar nie.  Sy Woord is voldoende openbaring om te weet dat dit heerlik in die hemel sal wees.  Vanweë ons beperkte menslike begrip in hierdie lewe kan ons maar net in gebrekkige terme oor die Bybel praat.
ŉ Nuwe hemel en aarde
Die staat waarin ons in die hemel gaan verkeer
Voor die terugkoms van Jesus is ons met ons siele in die hemel.  Na die terugkoms van Jesus gaan ons met siel en verheerlikte liggaam met die Here op en in die nuwe hemel en aarde woon. Dit is ŉ plek van vreugde, daar sal geen trane, seer en smart meer wees nie.  Daar sal volkome geregtigheid wees. Ons kennis van God en sy plan sal baie meer wees as in hierdie lewe.  Daarby sal ons regte, betekenisvolle lewens leef, wat beter, heerliker en opwindender sal wees as wat ons ons ooit kan indink.
Ons verhouding met God en ander mense in die hemel
In die hemel sal ons in ŉ direkte verhouding leef met God wat tussen ons woon.  Daarby sal ons al die mense rondom ons herken.  In God sal ons in sulke besonderse, diep en vervulde verhoudings met die mense rondom ons hê dat ons dit nooit in hierdie lewe kan voorstel nie.
Hoe sal ons hierdie heerlike lewe kan verwerf?  Deur die Weg daarheen te volg ons lewe lank.  In Johannes 14:6 leer ons dat die Weg tot hierdie lewe ŉ Persoon is.  Sy naam is Jesus Christus.
Preek
Geliefdes in ons Here Jesus Christus

Hoe gaan dit in die hemel wees?
Hierdie is ŉ belangrike vraag.  Ons wat in die Here Jesus as ons Redder en Verlosser glo, weet immers dat hierdie lewe nie die een en die al is nie.  Wanneer hierdie lewe verbygegaan het (wanneer ons gesterf het), weet ons dat ons by ons Here in die hemel gaan voortbestaan.
Maar hoe gaan die lewe in die hemel wees?

Baie mense het baie idees daaroor.  Tans is daar ŉ advertensie op televisie van ŉ selfoonmaatskappy wat ŉ spesifieke visie van die hemel voorhou.  Baie is al oor hierdie advertensie gepraat en in die koerante geskryf.  Die bedoeling van hierdie preek is nie om op hierdie advertensie te fokus nie.  Die volgende word slegs aangetoon:  
· In hierdie advertensie word ŉ spesifieke visie van die hemel voorgehou wat ŉ fantasie is van die hoofkarakter sou wees.  

· In die advertensie is daar onder andere uitlokkende engele wat op blink sportmotors sit en ook bier aandra...

Die volgende vrae ontstaan nou: 
· watter indrukke word in hierdie advertensie oor die hemel by klein kindertjies geskep?  
· Watter idee kry hulle oor hoe dit in die hemel gaan wees.
Kom ons probeer vanoggend die regte perspektief op die hemel stel.  Ons kan immers die regte perspektief op die hemel gee, want God self gee vir ons die regte perspektief vanuit sy Woord.

Broers en Susters, alhoewel die Here vir ons die regte perspektief op die hemel vanuit die Bybel gee, moet ons dadelik die bewuste erkenning maak: 

ons kennis van die hemel en hoe dit by die Here gaan wees, is maar baie gebrekkig.
Ons weet nie so baie van die hemel soos wat ons dalk graag sou wou weet nie.  Ja, ons wil baiekeer baie meer van die hemel weet as wat die Bybel sê.  Daarom dat sommige mense ook boeke skryf van wat die Here in visioene en drome aan hulle oor die hemel sou geopenbaar het.  Hierdie boeke word dan blitsverkopers.
Oor hierdie saak kan ons net sê:  God het alles wat ons nodig het om eendag hemel toe te gaan aan ons in die Bybel geopenbaar.  Ons het nie nodig om meer te weet as wat die Bybel sê nie – al wil ons in nuuskierigheid soms baie meer weet.  Ons moet leer om tevrede te wees met die beperkte inligting wat die Here aan ons gee, want die Here het met ŉ baie spesifieke doel so min inligting aan ons oor die hemel gegee.
Hoekom het die Here nie vir ons so baie inligting oor die hemel en die lewe hierna gegee nie?
Kom ek verduidelik dit met soos volg:
Geliefdes, om ŉ kind te sien grootword is ŉ groot wonder – ek en Hannelie besef dit net elke dag al hoe meer.  Ek weet dat ons in die jare vorentoe nog steeds net meer en meer sal besef.  
Om te sien hoe ŉ baba ŉ kleuter word, ŉ kleuter ŉ kind, ŉ kind ŉ tiener en ŉ tiener ŉ jong volwassene, moet ŉ groot voorreg wees.  Daar is soveel verskillende treetjies in die groeiproses na volwassenheid.  Kom ek noem enkele voorbeelde
· Eers worstel ŉ kleuter om te leer tel en die letters van die alfabet te onderskei.
· Dan, in die eerste skooljare, leer die kind om woorde te klank, daarna om te begin lees en ook om somme maak.
· Kinders wat musiek neem, begin om eenvoudige toonlere te speel.

Dit is egter voor die hand liggend – 

· ŉ kind wat pas leer lees het, sal nie die diepte van byvoorbeeld ŉ roman deur Daleen Matthee kan lees en begryp nie.
· ŉ Kind wat pas leer optel en aftrek het, sal nie die ingewikkelde berekeninge van algebra en fisika kan doen nie.

· ŉ Kind wat pas ŉ toonleer leer speel het, sal nie ŉ klavierkonsert van Beethoven ten volle kan waardeer nie.

Gemeente, hierdie is die rede waarom die Here nie so baie dinge oor die hemel openbaar nie.  Terwyl ons nou hier op aarde leef, is ons verstand en begrip maar beperk.  
· Paulus sê in 1 Korintiërs 13 dat ons in hierdie lewe soos in  ŉ dowwe spieël kyk en ŉ raaiselagtige beeld sien.  

· In ŉ sekere sin is ons soos kindertjies wat voor die wonders van God staan.  
· Ons kan dit wat die hemel is eenvoudig nog nie ten volle begryp en waardeer nie.  
Maar nou beteken dit nie dat die Here stilbly oor die hemel nie.  Nee, Hy maak wel dinge oor die hemel aan ons bekend, maar volgens die wyse wat ons met ons beperkte begrip en verstand kan begryp en waardeer.
Wanneer ons in die Bybel oor die hemel en die hiernamaals inligting soek, moet ons altyd bewus wees daarvan dat die Here die inligting aan ons bekend maak op ŉ wyse wat ons met ons beperkte begrip en verstand kan begryp.  Hy sal daarom soms 

op wyses praat wat vir ons aan die lewe op hierdie aarde laat dink.
So is dit ook in ons teks vir vanoggend.  In Jesaja 65:17-25 praat die Here oor die lewe hierna, maar Hy doen dit op so ŉ wyse dat die mense wat die profesie van Jesaja die eerste keer gehoor het, dit kon verstaan.  Hy gebruik taal en beelde wat die mense kon verstaan.
In Jesaja 65:17 maak die Here dit aan sy volk bekend dat Hy ŉ nuwe hemel en aarde gaan skep!

Wat ŉ wonder is hierdie bekendmaking nie.  Reeds hier in die Ou Testament maak Hy deur Jesaja bekend waaroor Johannes in die Nuwe Testament in die boek Openbaring sou skryf – die nuwe hemel en aarde.  Reeds hier sê God dat Hy die huidige aarde en hemel met ŉ nuwe aarde en hemel sal vervang.  Sy volk, sy mense, sy kinders sal in en op hierdie nuwe hemel en aarde nuwe lewens leef.
Broers en Susters, ek hoop ek het dit nou duidelik genoeg gestel.  Die lewe in die ewigheid by God is so heerlik dat ons nie die volheid daarvan in hierdie lewe kan begryp nie.  Daarom dat God nou dinge wat ons ken uit hierdie lewe moet gebruik om iets van die heerlikheid van die hemel uit te druk.

Vir Jesaja sê Hy:  Eendag, in die hemel en op die nuwe aarde, gaan daar nie meer smarte, hartseer en trane wees nie.  Die wyse waarop die Here hierdie dinge vir Jesaja sê, is op ŉ wyse wat Jesaja sou ken.
Wat sou smarte, hartseer en trane in Jesaja en sy medegelowiges se lewens veroorsaak het?

Dit kon wees dinge soos: 
· mense wat om hulp roep en geen hulp kry nie, 
· kinders wat sterf.  
· Daarby is in Jesaja se tyd gereken dat mense wat vroeg sterf en nie lank leef nie, baie ongelukkig – selfs vervloek – was.
Let nou op wat sê die Here in ons teks oor hierdie dinge wat met mense in die ewigheid kan gebeur:
Daar sal in Jerusalem nie meer iemand gehoor word wat huil of om hulp roep nie. 20Daar sal geen kind sterf wat maar ’n paar dae oud is nie en geen grysaard wat nie sy jare uitgeleef het nie. As iemand op honderdjarige leeftyd sterf, sal dit beskou word asof hy jonk gesterf het; as hy nie honderd word nie, sal hy beskou word as iemand  wat vervloek is. 
Hierdie beeld sou beslis vir Jesaja en sy hoorders wat pyn en smart geken het, hemels wees om te hoor!

· Dit is nie al wat die Here sê nie.  In Jesaja se tyd het dit dikwels gebeur dat iemand hard werk 
· om ŉ huis te bou 
· of ŉ wingerd te plant, 
om dan net kort daarna die huis of wingerd te verloor.  Vyande het die land aangeval en die huis en wingerd óf afgevat, óf verwoes.  Jesaja profeteer juis vroeër in sy profesieë van die land wat totaal deur die Babiloniërs vernietig sou word.
Nou sê die Here aan Jesaja in verse 21-22: 
Dan sal mense huise bou en self daarin woon, hulle sal wingerde plant en self die druiwe eet. Hulle sal nie huise bou waarin ander sal woon nie, hulle sal nie wingerde plant waarvan ander die druiwe sal eet nie. My volk sal so oud word soos ’n boom. Dié wat Ek uitverkies het, sal self die vrug van hulle handewerk geniet.

Geliefdes, duidelik is die hemel heel anders as wat ons hier op aarde beleef.  
· Duidelik gaan daar geen smart en seer en trane wees nie.  Daar gaan nie dinge gebeur wat ons ongelukkig sal maak nie.  
· Daarby gaan daar geen onreg wees nie.  
Daar staan immers in vers 25: “25﻿Die wolf en die lam sal saam wei, die leeu sal strooi vreet soos ’n bees, en stof sal die kos van die slang wees. Op my heilige berg sal niks verkeerds gedoen word nie, niks vernietig word nie, sê die Here.”
Hoor die troos wat die boodskap oor die hemel vanuit die boek Jesaja vir ons vanoggend inhou:
In ons lewens gebeur daar baie slegte dinge.  
· Daar gebeur dinge wat smart, pyn en trane veroorsaak.  Dink hier maar aan twis en rusie, kwaadwillige optrede, siekte, gebreekte verhoudings en gebroke liefde.  
· Daar gebeur dinge wat so onregverdig is dinge soos diefstal, moord, onregverdige behandeling.  
Hoekom gaan daar by die Here nie sulke dinge wees nie?  
Daar gaan nie sulke dinge wees nie, 

want God maak sy woonplek by sy mense!
Ja, God woon vandag deur sy Gees in ons as gelowiges.  Maar tans is sy ware woonplek die hemel.  Dit is waar die Vader met Sy Seun, Jesus Christus, aan sy regterhand tans is.  
In Johannes 14:6 het Jesus baie duidelik geleer dat Hy die Weg en die Waarheid en die Lewe is.  Hy is die Weg (die Pad) om die Lewe by sy Vader in die hemel te kan leef.
Watter mense gaan dus in die hemel wees?

Alleen hulle wat waarlik glo dat Jesus Christus hulle Redder en Verlosser van hul sonde is.  Mense wat nie in Christus glo nie gaan nie die heerlikheid van die Vader in nie.  Hulle gaan in die verdoemenis wees waar die heerlikheid van God nie is nie.  Daar gaan hulle in smarte verkeer.
Ons fokus egter nie vanoggend op die verdoemenis nie.  Ons fokus op die heerlikheid wat wag op die gelowige wat sterf:

Broers en Susters, let egter op dat die Bybel twee fases onderskei wat ons gaan beleef nadat ons gesterf het.
Fase 1 is die volgende:

Uit onder andere die boek Openbaring leer ons dat wanneer ons hier op aarde sterf, ons liggaam en siel van mekaar geskei word.  Ons liggame bly agter en word meestal volgens Bybelse gebruik begrawe as teken van hoop.  Ons siele gaan na die hemel waar ons bewustelik in die teenwoordigheid van die Here verkeer.
Wat doen ons siele daar in die hemel?

Die boek Openbaring toon twee dinge wat ons siele in die hemel doen.

· Die eerste is dat ons God gaan verheerlik.  Daar bestaan ŉ dwaalleer dat alles wat ons in die hemel gaan doen, op ons self gerig sal wees.  In die advertensie waarvan ons vroeë gepraat het, is uitlokkende engele, bier en blink motors prominent.  

Dit is nie hoe dit in die hemel sal wees nie. God sal die prominente wees.  Alles wentel rondom Hom.  Máár, om Hom te verheerlik gaan vir ons die heerlikste ding wees om te doen.  Dit gaan lekkerder wees as die lekkerste dinge wat ons hier op aarde kan doen.  
In 1 Korintiërs 2:9 staan daar: “Wat die oog nie gesien en die oor nie gehoor het nie,” en wat in die hart van ’n mens nie opgekom het nie, dit het God gereed gemaak vir dié wat Hom liefhet.” 
· Die tweede ding wat ons in die hemel gaan doen, is dat ons in ŉ staat van afwagting gaan wees.  Ons gaan in opgewondenheid wag dat Jesus Christus sy terugkoms na die aarde gaan maak om die eindoordeel te fel.
Hoekom gaan ons daarvoor in afwagting wees?

Hier kom fase 2 nou in die prentjie

· Na die eindoordeel (wat vir ons geen verskrikking inhou nie omdat Jesus Christus vir ons wat glo, reeds ons straf gedra het), by die wederkoms van Jesus, gaan ons liggame wat op aarde vergaan het weer deur ŉ wonderwerk van die Here lewendig word. Ons liggame gaan met ons siele verenig word, maar dit gaan anders wees as nou hier op die aarde.  Ons liggame gaan verheerlik wees.  Ons gaan nie meer oud en siek word nie.  Ons gaan perfek in alle opsigte wees!
Hierna verskyn die nuwe hemel en aarde en verhuis ons saam met God na die nuwe hemel en aarde waarvan Jesaja reeds in ons teks geprofeteer het.  Daar sal ons regte, betekenisvolle lewens leef, wat beter, heerliker en opwindender sal wees as wat ons ons ooit kan indink.
Kom ek som op:  as ons nou as gelowiges sterf, gaan ons hemel toe. Maar na die terugkoms van Jesus, as die nuwe hemel en aarde verskyn, gaan ons tot in ewigheid in die heerlikheid van die Here in en op die nuwe hemel en aarde lewe.

Die wonder van hierdie nuwe hemel en aarde is dat God self fisies saam met ons daar sal woon.  Ons sal nie meer sê God is in die hemel en ons is op die aarde nie.  God sal by ons wees.

Daar sal die heerlikheid van die huidige hemel voortgesit word – geen hartseer, smart en trane, en geen ongeregtigheid nie.

Gaan ons mekaar daar herken?

Die Bybel gee genoeg aanduiding dat ons mekaar daar sal herken.  Tog sal ons verhoudings anders wees as wat dit tans op hierdie aarde is.  
· Dit sal nie meer verhoudings wees wat gekenmerk word deur die gebroke aard van hierdie lewe nie.  
· Dit gaan besonderse, diep, vervulde verhoudings met almal wees omdat ons almal op ŉ besondere wyse innig diep met God verbind sal wees.
Ter afsluiting

Broer en Suster, 
· sien jy uit na die lewe hierna by God?  
· Wil jy graag in hierdie heerlike lewe deel?
Volg Jesus in hierdie lewe na as die Weg en die Waarheid.  Loop op sy pad uit dankbaarheid dat Hy jou straf gedra het.  Jou gehoorsaamheid aan Hom is immers teken dat jy waarlik glo dat Hy jou straf gedra het en dat die eindoordeel geen verskrikking meer vir jou inhou nie.
Die hemel is ŉ plek wat ons ons tans nie in ons wildste drome kan voorstel nie.  Ons kan maar net in gebroke mensetaal ŉ glimp daarvan sien. Tog, dit wat ons sien is heerlik.  

Sien daarna uit, want Jesus het belowe dat Hy weggaan om vir almal wat in Hom glo plek te gaan gereedmaak.  
· Weet, jy wat glo, jou plek word tans vir jou in gereedheid gebring.  
Wat ŉ onuitspreeklike vreugde!

AMEN

